
Tattvopadeshah

తత్త్వోపదేశః

తత్త్వంపదార్థశుద్ధ్యర్థం    గురుః శిష్యం వచోఽబ్రవీత్  ।
వాక్యే తత్త్వమసీత్యత్ర త్వమ్పదార్థం  వివేచయ ॥ ౧॥
న త్వం దేహోఽసి దృశ్యత్వాదుపజాత్యాదిమత్త్వతః ।
భౌతికత్వాదశుద్ధత్వాదనిత్యత్త్వాత్తథైవ    చ ॥ ౨॥
అదృశ్యో రూపహీనస్త్వం జాతిహీనోఽప్యభౌతికః ।
శుద్ధనిత్యోఽసి  దృగ్రూపో  ఘటో యద్వన్న దృగ్భవేత్ ॥ ౩॥
న భవానిన్ద్రియాణ్యేషాం  కరణత్వేనయా శ్రుతిః  ।
ప్రేరకస్త్వం   పృథక్తేభ్యో  న కర్తా కరణం భవేత్ ॥ ౪॥
నానైతాన్యేకరూపస్త్వం  భిన్నస్తేభ్యః కుతః శ‍ృణు ।
న చైకేన్ద్రియరూపస్త్వం   సర్వత్రాహమ్ప్రతీతితః  ॥ ౫॥
న తేషాం సముదాయోఽసి తేషామన్యతమస్య చ ।
వినాశేఽప్యాత్మధీస్తావదస్తి స్యాన్నైవమన్యథా  ॥ ౬॥
ప్రత్యేకమపి  తాన్యాత్మా నైవ  తత్ర నయం శ‍ృణు ।
నానాస్వామికదేహోఽయం నశ్యేద్భిన్నమతాశ్రయః  ॥ ౭॥
నానాత్మాభిమతం నైవ  విరుద్ధవిషయత్వతః  ।
స్వామ్యైక్యే  తు వ్యవస్థా స్యాదేకపార్థివదేశవత్  ॥ ౮॥
న మనస్త్వం న వా ప్రాణో  జడత్వాదేవ చైతయోః  ।
గతమన్యత్ర మే చిత్తమిత్యన్యత్వానుభూతితః ॥ ౯॥
క్షుత్తృడ్భ్యాం పీడితః ప్రాణో  మమాయం చేతి భేదతః ।
తయోర్ద్రష్టా  పృథక్తాభ్యాం ఘటద్రష్టా  ఘటాద్యథా ॥ ౧౦॥
సుప్తౌ లీనాస్తియా బోధే సర్వం వ్యాప్నోతి దేహకమ్ ।
చిచ్ఛాయయా చ సమ్బద్ధా న సా బుద్ధిర్భవాన్ద్విజ   ॥ ౧౧॥

తత్త్వోపదేశః

నానారూపవతీ బోధే సుప్తౌ లీనాతిచఞ్చలా ।
యతో దృగేకరూపస్త్వం పృథక్తస్య ప్రకాశకః  ॥ ౧౨॥
సుప్తౌ దేహాద్యభావేఽపి సాక్షీ తేషాం భవాన్యతః ।
స్వానుభూతిస్వరూపత్వాన్నాన్యస్తస్యాస్తి భాసకః ॥ ౧౩॥
ప్రమాణం  బోధయన్తం తం బోధం మానేన యే జనాః ।
బుభుత్స్యన్తే త ఏధోభిర్దగ్ధుం   వాఞ్ఛన్తి పావకమ్ ॥ ౧౪॥
విశ్వమాత్మానుభవతి తేనాసౌ నానుభూయతే ।
విశ్వం ప్రకాశయత్యాత్మా  తేనాసౌ న ప్రకాశ్యతే  ॥ ౧౫॥
ఈదృశం తాదృశం నైతన్న  పరోక్షం సదేవ యత్ ।
తద్బ్రహ్మ త్వం న దేహాదిదృశ్యరూపోఽసి సర్వదృక్ ॥ ౧౬॥
ఇదంత్వేనైవ  యద్భాతి సర్వం తచ్చ నిషిధ్యతే ।
అవాచ్యతత్త్వమనిదం న వేద్యం స్వప్రకాశతః  ॥ ౧౭॥
సత్యం జ్ఞానమనన్తం  చ బ్రహ్మలక్షణముచ్యతే  ।
సత్యత్వాజ్జ్ఞానరూపత్వాదనన్తత్వాత్త్వమేవ  హి ॥ ౧౮॥
సతి దేహాద్యుపాధౌ స్యాజ్జీవస్తస్య   నియామకః ।
ఈశ్వరః శక్త్యుపాధిత్వాద్ద్వయోర్బాధే  స్వయమ్ప్రభః ॥ ౧౯॥
అపేక్ష్యతేఽఖిలైర్మానైర్న   యన్మానమపేక్షతే ।
వేదవాక్యం ప్రమాణం  తద్బ్రహ్మాత్మావగతౌ మతమ్ ॥ ౨౦॥
అతో హి తత్త్వమస్యాదివేదవాక్యం ప్రమాణతః  ।
బ్రహ్మణోఽస్తి  యయాయుక్త్యా సాస్మాభిః సమ్ప్రకీర్త్యతే  ॥ ౨౧॥
శోధితే త్వమ్పదార్థే హి తత్త్వమస్యాది చిన్తితమ్ ।
సమ్భవేన్నాన్యథా తస్మాచ్ఛోధనం కృతమాదితః ॥ ౨౨॥
దేహేన్ద్రియాదిధర్మాన్యః  స్వాత్మన్యారోపయన్మృషా ।
కర్తృత్వాద్యభిమానీ చ వాచ్యార్థస్త్వంపదస్య   సః ॥ ౨౩॥
దేహేన్ద్రియాదిసాక్షీ  యస్తేభ్యో భాతి విలక్షణః ।
స్వయం బోధస్వరూపత్వాల్లక్ష్యార్థస్త్వంపదస్య    సః ॥ ౨౪॥
వేదాన్తవాక్యసంవేద్యవిశ్వాతీతాక్షరాద్వయమ్ ।
విశుద్ధం  యత్స్వసంవేద్యం లక్ష్యార్థస్తత్పదస్య   సః ॥ ౨౫॥

సామానాధికరణ్యం హి పదయోస్తత్త్వమోర్ద్వయోః   ।
సమ్బన్ధస్తేన   వేదాన్తైర్బ్రహ్మైక్యం   ప్రతిపాద్యతే  ॥ ౨౬॥
భిన్నప్రవృత్తిహేతుత్వే   పదయోరేకవస్తుని ।
వృత్తిత్వం యత్తథైవైక్యం   విభక్త్యన్తకయోస్తయోః  ॥ ౨౭॥
సామానాధికరణ్యం తత్సమ్ప్రదాయిభిరీరితమ్ ।
తథా పదార్థయోరేవ  విశేషణవిశేష్యతా ॥ ౨౮॥
అయం సః సోఽయమితివత్సమ్బన్ధో భవతి ద్వయోః ।
ప్రత్యక్త్వం   సద్వితీయత్వం పరోక్షత్వం చ పూర్ణతా  ॥ ౨౯॥
పరస్పరవిరుద్ధం  స్యాత్తతో భవతి లక్షణా ।
లక్ష్యలక్షణసమ్బన్ధః  పదార్థప్రత్యగాత్మనోః   ॥ ౩౦॥
మానాన్తరోపరోధాచ్చ ముఖ్యార్థస్యాపరిగ్రహే   ।
ముఖ్యార్థస్యావినాభూతే  ప్రవృత్తిర్లక్షణోచ్యతే    ॥ ౩౧॥
త్రివిధా  లక్షణా జ్ఞేయా  జహత్యజహతీ తథా ।
అన్యోభయాత్మికా జ్ఞేయా  తత్రాద్యా  నైవ  సమ్భవేత్ ॥ ౩౨॥
వాచ్యార్థమఖిలం  త్యక్త్వా వృత్తిః  స్యాద్యా తదన్వితే ।
గఙ్గాయాం  ఘోష ఇతివజ్జహతీ  లక్షణా హి సా ॥ ౩౩॥
వాచ్యార్థస్యైకదేశస్య   ప్రకృతే  త్యాగ ఇష్యతే ।
జహతీ సమ్భవేన్నైవ  సమ్ప్రదాయవిరోధతః ॥ ౩౪॥
వాచ్యార్థమపరిత్యజ్య  వృత్తిరన్యార్థకే  తుయా ।
కథితేయమజహతీ శోణోఽయం ధావతీతివత్ ॥ ౩౫॥
న సమ్భవతి సాప్యత్ర వాచ్యార్థేఽతివిరోధతః  ।
విరోధాంశపరిత్యాగో దృశ్యతే ప్రకృతే  యతః ॥ ౩౬॥
వాచ్యార్థస్యైకదేశం   చ పరిత్యజ్యైకదేశకమ్  ।
యాబోధయతి సా జ్ఞేయా  తృతీయా భాగలక్షణా ॥ ౩౭॥
సోఽయం విప్ర ఇదం వాక్యం బోధయత్యాదితస్తథా ।
తత్కాలత్వవిశిష్టం  చ తథైతత్కాలసంయుతమ్  ॥ ౩౮॥

అతస్తయోర్విరుద్ధం  తత్తత్కాలత్వాదిధర్మకమ్ ।
త్యక్త్వా వాక్యం యథా విప్రపిణ్డం   బోధయతీరితమ్ ॥ ౩౯॥
తథైవ  ప్రకృతే  తత్త్వమసీత్యత్ర శ్రుతౌ  శ‍ృణు ।
ప్రత్యక్త్వాదీన్పరిత్యజ్య  జీవధర్మాంస్త్వమఃపదాత్ ॥ ౪౦॥
సర్వజ్ఞత్వపరోక్షాదీన్పరిత్యజ్య  తతఃపదాత్ ।
శుద్ధం  కూటస్థమద్వైతం   బోధయత్యాదరాత్పరమ్ ॥ ౪౧॥
తత్త్వమోః పదయోరైక్యమేవ  తత్త్వమసీత్యలమ్ ।
ఇత్థమైక్యావబోధేన   సమ్యగ్జ్ఞానం  దృఢం నయైః  ॥ ౪౨॥
అహం బ్రహ్మేతి  విజ్ఞానం  యస్య శోకం తరత్యసౌ ।
ఆత్మా ప్రకాశమానోఽపి  మహావాక్యైస్తథైకతా    ॥ ౪౩॥
తత్త్వమోర్బోధ్యతేఽథాపి పౌర్వాపర్యానుసారతః ।
తథాపి శక్యతే నైవ  శ్రీగురోః  కరుణాం వినా ॥ ౪౪॥
అపరోక్షయితుం లోకేమూఢైః  పణ్డితమానిభిః  ।
అన్తఃకరణసంశుద్ధౌ స్వయం జ్ఞానం  ప్రకాశతే  ॥ ౪౫॥
వేదవాక్యైరతః  కిం స్యాద్గురుణేతి  న సామ్ప్రతమ్ ।
ఆచార్యవాన్పురుషో హి వేదేత్యేవం శ్రుతిర్జగౌ   ॥ ౪౬॥
అనాదావిహ సంసారే బోధకో గురురేవ హి ।
అతో బ్రహ్మాత్మవస్త్వైక్యం   జ్ఞాత్వా  దృశ్యమసత్తయా ॥ ౪౭॥
అద్వైతే  బ్రహ్మణి  స్థేయం  ప్రత్యగ్బ్రహ్మాత్మనా  సదా ।
తత్ప్రత్యక్షాత్పరిజ్ఞాతమద్వైతబ్రహ్మచిద్ఘనమ్     ॥ ౪౮॥
ప్రతిపాద్యం  తదేవాత్ర వేదాన్తైర్న  ద్వయం జడమ్ ।
సుఖరూపం చిదద్వైతం  దుఃఖరూపమసజ్జడమ్  ॥ ౪౯॥
వేదాన్తైస్తద్ద్వయం    సమ్యఙ్నిర్ణీతం  వస్తుతో నయాత్ ।
అద్వైతమేవ  సత్యం త్వం విద్ధి ద్వైతమసత్సదా  ॥ ౫౦॥
శుద్ధే కథమశుద్ధః  స్యాద్దృశ్యం  మాయామయం తతః ।
శుక్తౌ రూప్యం మృషా యద్వత్తథా విశ్వం పరాత్మని ॥ ౫౧॥
విద్యతే న స్వతః సత్త్వం నాసతః సత్త్వమస్తి వా ।

బాధ్యత్వాన్నైవ  సద్ద్వైతం  నాసత్ప్రత్యక్షభానతః ॥ ౫౨॥
సదసన్న విరుద్ధత్వాదతోఽనిర్వాచ్యమేవ  తత్ ।
యః పూర్వమేక ఏవాసీత్సృష్ట్వా  పశ్చాదిదం జగత్ ॥ ౫౩॥
ప్రవిష్టో  జీవరూపేణ స ఏవాత్మా భవాన్పరః ।
సచ్చిదానన్ద ఏవ త్వం విస్మృత్యాత్మతయా పరమ్ ॥ ౫౪॥
జీవభావమనుప్రాప్తః  స ఏవాత్మాసి బోధతః ।
అద్వయానన్దచిన్మాత్రః   శుద్ధః  సామ్రాజ్యమాగతః  ॥ ౫౫॥
కర్తృత్వాదీనియాన్యాసంస్త్వయి బ్రహ్మాద్వయే  పరే ।
తానీదానీం విచార్య త్వం కింస్వరూపాణి వస్తుతః ॥ ౫౬॥
అత్రైవ  శ‍ృణు వృత్తాన్తమపూర్వం  శ్రుతిభాషితమ్  ।
కశ్చిద్గాన్ధారదేశీయో   మహారత్నవిభూషితః ॥ ౫౭॥
స్వగృహే స్వాఙ్గణే  సుప్తః ప్రమత్తః  సన్కదాచన ।
రాత్రౌ చౌరః సమాగత్య భూషణానాం ప్రలోభితః  ॥ ౫౮॥
బద్ధ్వా  దేశాన్తరం చౌరైర్నీతః  సన్గహనే  వనే ।
భూషణాన్యపహృత్యాపి బద్ధాక్షకరపాదకః  ॥ ౫౯॥
నిక్షిప్తో విపినేఽతీవ కుశకణ్టకవృశ్చికైః   ।
వ్యాలవ్యాఘ్రాదిభిశ్చైవ   సఙ్కులే తరుసఙ్కటే ॥ ౬౦॥
వ్యాలాదిదుష్టసత్వేభ్యో  మహారణ్యే భయాతురః ।
శిలాకణ్టకదర్భాద్యైర్దేహస్య    ప్రతికూలకైః   ॥ ౬౧॥
క్రియమాణే  విలుఠనే విశీర్ణాఙ్గోఽసమర్థకః    ।
క్షుత్తృడాతపవాయ్వగ్న్యాదిభిస్తప్తోఽతితాపకైః  ॥ ౬౨॥
బన్ధముక్తౌ  తథా దేశప్రాప్తావేవ  సుదుఃఖధీః ।
దదృశే కంచిదాక్రోశన్నైకం   తత్రైవ  తస్థివాన్  ॥ ౬౩॥
తథా రాగాదిభిర్వర్గైః  శత్రుభిర్దుఃఖదాయిభిః   ।
చౌరైర్దేహాభిమానాద్యైః    స్వానన్దధనహారిభిః  ॥ ౬౪॥
బ్రహ్మానన్దే  ప్రమత్తః  స్వాజ్ఞాననిద్రావశీకృతః   ।
బద్ధస్త్వం   బన్ధనైర్భోగతృష్ణాజ్వరాదిభిర్దృఢమ్     ॥ ౬౫॥

అద్వయానన్దరూపాత్త్వాం  ప్రచ్యావ్యాతీవ  ధూర్తకైః  ।
దూరనీతోఽసి దేహేషు సంసారారణ్యభూమిషు ॥ ౬౬॥
సర్వదుఃఖనిదానేషు శరీరాదిత్రయేషు  చ ।
నానాయోనిషు కర్మాన్ధవాసనానిర్మితాసు  చ ॥ ౬౭॥
ప్రవేశితోఽసి  సృష్టోఽసి  బద్ధః  స్వానన్దదృష్టితః   ।
అనాదికాలమారభ్య దుఃఖం చానుభవన్సదా ॥ ౬౮॥
జన్మమృత్యుజరాదోషనరకాదిపరమ్పరామ్ ।
నిరన్తరం విషణ్ణోఽనుభవన్నత్యన్తశోకవాన్  ॥ ౬౯॥
అవిద్యాభూతబన్ధస్య  నివృత్తౌ దుఃఖదస్య చ ।
స్వరూపానన్దసంప్రాప్తౌ   సత్యోపాయం న లబ్ధవాన్  ॥ ౭౦॥
యథా గాన్ధారదేశీయశ్చిరం  దైవాద్దయాలుభిః   ।
కైశ్చిత్పాన్థైః   పరిప్రాప్తైర్ముక్తదృష్ట్యాదిబన్ధనః      ॥ ౭౧॥
సః స్వస్థైరుపదిష్టశ్చ   పణ్డితో  నిశ్చితాత్మకః ।
గ్రామాద్గ్రామాన్తరం   గచ్ఛేన్మేధావీ మార్గతత్పరః  ॥ ౭౨॥
గత్వా గాన్ధారదేశం  స స్వగృహం ప్రాప్య  పూర్వవత్ ।
బాన్ధవైః   సమ్పరిష్వక్తః  సుఖీ భూత్వా స్థితోఽభవత్  ॥ ౭౩॥
త్వమప్యేవమనేకేషు దుఃఖదాయిషు జన్మసు ।
భ్రాన్తో  దైవాచ్ఛుభే  మార్గే జాతశ్రద్ధః   సుకర్మకృత్ ॥ ౭౪॥
వర్ణాశ్రమాచారపరోఽవాప్తపుణ్యమహోదయః   ।
ఈశ్వరానుగ్రహాల్లబ్ధో   బ్రహ్మవిద్గురుసత్తమః   ॥ ౭౫॥
విధివత్కృతసంన్యాసో వివేకాదియుతః సుధీః ।
ప్రాప్తో  బ్రహ్మోపదేశోఽద్య  వైరాగ్యాభ్యాసతః  పరమ్ ॥ ౭౬॥
పణ్డితస్తత్ర   మేధావీ యుక్త్యా వస్తు విచారయన్ ।
నిదిధ్యాసనసమ్పన్నః ప్రాప్తో  హి త్వం పరం పదమ్ ॥ ౭౭॥
అతో బ్రహ్మాత్మవిజ్ఞానముపదిష్టం    యథావిధి ।
మయాచార్యేణ తే ధీర సమ్యక్తత్ర ప్రయత్నవాన్  ॥ ౭౮॥
భూత్వా విముక్తబన్ధస్త్వం   ఛిన్నద్వైతాత్మసంశయః  ।

నిర్ద్వన్ద్వో   నిఃస్పృహోభూత్వా విచరస్వ యథాసుఖమ్ ॥ ౭౯॥
వస్తుతో నిష్ప్రపఞ్చోఽసి నిత్యముక్తః స్వభావతః ।
న తే బన్ధవిమోక్షౌ  స్తః కల్పితౌ తౌ యతస్త్వయి ॥ ౮౦॥
న నిరోధో న చోత్పత్తిర్న బద్ధో న చ సాధకః ।
న ముముక్షుర్న వై ముక్త ఇత్యేషా పరమార్థతా  ॥ ౮౧॥
శ్రుతిసిద్ధాన్తసారోఽయం    తథైవ  త్వం స్వయా ధియా ।
సంవిచార్య నిదిధ్యాస్య నిజానన్దాత్మకం  పరమ్ ॥ ౮౨॥
సాక్షాత్కృత్వా పరిచ్ఛిన్నాద్వైతబ్రహ్మాక్షరం   స్వయమ్ ।
జీవన్నేవ వినిర్ముక్తో విశ్రాన్తః   శాన్తిమాశ్రయ  ॥ ౮౩॥
విచారణీయా వేదాన్తో వన్దనీయో  గురుః సదా ।
గురూణాం వచనం పథ్యం దర్శనం సేవనం నృణామ్ ॥ ౮౪॥
గురుర్బ్రహ్మ స్వయం సాక్షాత్సేవ్యో వన్ద్యో  ముముక్షుభిః ।
నోద్వేజనీయ ఏవాయం కృతజ్ఞేన  వివేకినా ॥ ౮౫॥
యావదాయుస్త్వయా వన్ద్యో  వేదాన్తా గురురీశ్వరః ।
మనసా కర్మణా వాచా శ్రుతిరేవైష   నిశ్చయః ॥ ౮౬॥
భావాద్వైతం  సదా కుర్యాత్క్రియాద్వైతం  న కర్హిచిత్  ।
అద్వైతం  త్రిషు  లోకేషు నాద్వైతం  గురుణా సహ ॥ ౮౭॥
ఇతి శ్రీమత్పరమహంసపరివ్రాజకాచార్యస్య 
శ్రీగోవిన్దభగవత్పూజ్యపాదశిష్యస్య 
శ్రీమచ్ఛఙ్కరభగవతః  కృతౌ
తత్త్వోపదేశః సమ్పూర్ణః  ॥

